
FARGʻONA VILOYATI IJTIMOIY-IQTISODIY 
VA MEHNAT BOZORINING RIVOJLANISH 
JARAYONLARINI IQTISODIY-STATISTIK TAHLIL 
QILISH VA BAHOLASH

Mirzayeva Odina Imomnazar qizi
Alfraganus universiteti o‘qituvchisi

Annotatsiya. Ushbu maqolada Farg‘ona viloyatining ijtimoiy-iqtisodiy rivojlanishi va mehnat bozori holati iqtisodiy-
statistik usullar asosida tahlil qilingan. Tadqiqotda hududning yalpi hududiy mahsuloti, aholi soni, bandlik darajasi, ish 
haqi, mehnat samaradorligi hamda mehnat bozoridagi keskinlik ko‘rsatkichlari qiyosiy jihatdan o‘rganilgan. 2019–2024-
yillar kesimida hududiy mehnat bozorining rivojlanish darajasini baholash uchun integral ko‘rsatkich ishlab chiqilgan 
va respublika hududlari bo‘yicha taqqoslash amalga oshirilgan. Tahlil natijalari Farg‘ona viloyatida mehnat bozorining 
rivojlanishi nisbatan ijobiy bo‘lsa-da, ishchi kuchi ortiqchaligi va mehnat bozoridagi keskinlik saqlanib qolayotganini 
ko‘rsatadi. Tadqiqot natijalari hududiy bandlik siyosatini takomillashtirishda amaliy ahamiyatga ega.

Kalit soʻzlar: Farg‘ona viloyati, mehnat bozori, bandlik, iqtisodiy-statistik tahlil, integral ko‘rsatkich, hududiy rivojlanish.
Abstract. This article analyzes the socio-economic development and labor market conditions of Fergana region based on 
economic and statistical methods. The study examines key indicators such as gross regional product, population growth, 
employment level, wages, labor productivity, and labor market tension in a comparative perspective. An integral indicator 
was developed to assess the level of regional labor market development for the period 2019–2024, and a comparative 
analysis across the regions of the republic was conducted. The results show that although the labor market development 
in Fergana region has improved, excess labor supply and labor market tension remain significant challenges. The findings 
of the study can be used to improve regional employment policies and labor market regulation.

Key words: Fergana region, labor market, employment, economic-statistical analysis, integral indicator, regional 
development.
Аннотация. В статье проведён экономико-статистический анализ социально-экономического развития и состояния 
рынка труда Ферганской области. В исследовании рассмотрены показатели валового регионального продукта, 
численности населения, уровня занятости, заработной платы, производительности труда и напряжённости на 
рынке труда в сравнительном аспекте. Для оценки уровня развития регионального рынка труда за 2019–2024-
годы разработан интегральный показатель и выполнено межрегиональное сравнение. Результаты анализа 
свидетельствуют о положительной динамике развития рынка труда Ферганской области при сохранении проблем, 
связанных с избыточным предложением рабочей силы и напряжённостью на рынке труда. Полученные выводы 
могут быть использованы при формировании и совершенствовании региональной политики занятости.

Ключевые слова: Ферганская область, рынок труда, занятость, экономико-статистический анализ, интегральный 
показатель, региональное развитие.

K I R I S H
Farg‘ona viloyati respublikamizda muhim va o‘ziga xos ijtimoiy-iqtisodiy salohiyatga ega bo‘lgan 

hududlardan biri hisoblanib, viloyatlar orasida doimiy aholi va mehnat resurslari soni bo‘yicha yuqori o‘rinlarni 
egallab kelmoqda. Shu sababli, Farg‘ona viloyatida aholining ish bilan bandlik darajasini oshirish, shuningdek 
hududda kambag‘allikni qisqartirishda aholi bandligini ta’minlashga qaratilgan chora-tadbirlar izchil amalga 
oshirilmoqda.

2017–2024-yillarda Farg‘ona viloyatining shahar va tumanlarini yanada rivojlantirishga oid bir qator 
me’yoriy-huquqiy hujjatlar qabul qilingan. Jumladan, O‘zbekiston Respublikasi Vazirlar Mahkamasining 2019-
yil 14dekabrdagi “2020–2024-yillarda Farg‘ona viloyatining Marg‘ilon va Qo‘qon shaharlarini kompleks ijtimoiy-

iqtisodiy rivojlantirish bo‘yicha qo‘shimcha chora-tadbirlar to‘g‘risida”gi qarorida ushbu shaharlarni ijtimoiy-
iqtisodiy rivojlantirishning ustuvor vazifalari hamda ularni amalga oshirish mexanizmlari belgilangan.

Mamlakatimizda aholini ish bilan ta’minlash borasida amalga oshirilayotgan qator chora-tadbirlarga 
qaramasdan, ortiqcha mehnat resurslariga ega bo‘lgan viloyat hududida istiqomat qilayotgan aholining ish 
bilan bandligi masalasi dolzarb bo‘lib qolmoqda.

2024-yildagi hududiy ko‘rsatkichlar tahliliga ko‘ra, Farg‘ona viloyati doimiy aholi soni bo‘yicha respublika 
hududiy birliklari orasida birinchi o‘rinni egalladi (1-jadval). Xususan, 2025-yil 1-yanvar holatiga ko‘ra viloyatdagi 
doimiy aholi soni 4 144,7 ming kishiga yetib, 2024-yilda aholi sonining o‘sishi 2,0 foizni tashkil etdi. Shuningdek, 
viloyat yalpi hududiy mahsulotining o‘sishi 6,8 foizni tashkil qilib, mazkur ko‘rsatkich bo‘yicha respublikada 
5-o‘rinni egalladi.

Biroq viloyatda aholi sonining yuqoriligi sababli, aholi jon boshiga yalpi hududiy mahsulot ko‘rsatkichi 
bo‘yicha respublika miqyosida quyi o‘rinlardan biri qayd etildi. Xususan, 2024-yilda aholi jon boshiga yalpi 
hududiy mahsulot hajmi 4,6 foizga oshib, 22 250,7 ming so‘mni tashkil etdi. Farg‘ona viloyati 2024-yilda aholi 
jon boshiga yalpi hududiy mahsulot ko‘rsatkichi bo‘yicha respublika hududlari orasida 12-o‘rinni egalladi.

Shuningdek, Farg‘ona viloyati 2024-yilda sanoat va qishloq xo‘jaligi mahsulotlari ishlab chiqarish bo‘yicha 
respublikada 5-o‘rinni egalladi. Mazkur davrda sanoat mahsulotlari ishlab chiqarish hajmi 7,6 foizga, qishloq 
xo‘jaligi mahsulotlari ishlab chiqarish hajmi esa 4,9 foizga oshdi. Viloyat qurilish ishlari hamda chakana savdo 
aylanmasi hajmi bo‘yicha respublikada 4-o‘rinni egalladi. Xususan, 2024-yilda qurilish ishlari hajmining o‘sishi 
8,5 foizni, chakana savdo aylanmasining o‘sishi esa 9,2 foizni tashkil etdi.

1-jadval. Fargʻona viloyatining respublika ijtimoiy-iqtisodiy rivojlanishidagi ulushi va reytingi1

№ Ko‘rsatkichlar 2024-yil o‘sish sur’ati, % Respublika miqyosida tutgan o‘rni

1 Yalpi hududiy mahsulot (YaHM) 6,8 5

2 Aholi jon boshiga YaHM 4,6 12

3 Sanoat mahsulotlari 7,6 5

5 Qishloq xo‘jaligi mahsulotlari 4,9 5

6 Asosiy kapitalga investitsiyalar 4,8 9

7 Qurilish ishlari 8,5 4

8 Chakana savdo aylanmasi 9,2 4

9 Xizmatlar 7,3 9

10 Aholi soni 2,0 1

11 Faol aholi soni –0,5 1

12 Ish bilan band aholi soni 0,7 1

M A V Z U G A  O I D  A D A B I Y O T L A R  S H A R H I
Hududiy ijtimoiy-iqtisodiy rivojlanish va mehnat bozori masalalari O‘zbekiston iqtisodiy fanida muhim 

tadqiqot yo‘nalishlaridan biri hisoblanadi. O‘zbekiston Respublikasi Davlat statistika qo‘mitasi tomonidan e’lon 
qilingan hududiy ijtimoiy-iqtisodiy ko‘rsatkichlar to‘plamlarida viloyatlar kesimida aholi soni, bandlik, yalpi hududiy 
mahsulot, investitsiyalar va xizmatlar sohasi rivoji bo‘yicha tizimli statistik ma’lumotlar keltirilgan. Mazkur rasmiy 
statistik manbalar hududiy mehnat bozorining holatini baholash, hududlararo farqlarni aniqlash hamda iqtisodiy 
jarayonlarni qiyosiy tahlil qilishda asosiy empirik baza vazifasini bajaradi.

Mehnat bozori va mehnat resurslaridan samarali foydalanish masalalari Q.X. Abdurahmonovning “Mehnat 
iqtisodiyoti va mehnat bozori” asarida nazariy va amaliy jihatdan atroflicha yoritilgan bo‘lib, unda bandlik, 
ish haqi, mehnat samaradorligi hamda mehnat bozoridagi muvozanat masalalari keng tahlil qilingan. F.M. 
Mullajonovning hududiy iqtisodiyotga bag‘ishlangan tadqiqotlarida esa mehnat resurslarini boshqarish, hududiy 
rivojlanish omillari va iqtisodiy nomutanosibliklar masalalariga alohida e’tibor qaratilgan. Xalqaro Mehnat 
Tashkiloti hamda Jahon bankining mehnat bozori bo‘yicha hisobotlarida global va mintaqaviy tendensiyalar, 
bandlik siyosati va mehnat bozorini tartibga solish mexanizmlari yoritilib, hududiy tadqiqotlar uchun muhim 
metodologik asos bo‘lib xizmat qiladi.

1	  O‘zbekiston Respublikasi Milliy statistika qo‘mitasi ma’lumotlari asosida muallif ishlanmasi.

T A D Q I Q O T  M E T O D O L O G I YA S I
Ushbu tadqiqotda Farg‘ona viloyatining ijtimoiy-iqtisodiy rivojlanishi va mehnat bozori holatini baholashda 

rasmiy statistik ma’lumotlardan foydalanildi. Tadqiqotning axborot bazasini O‘zbekiston Respublikasi Davlat 
statistika qo‘mitasining hududiy ijtimoiy-iqtisodiy ko‘rsatkichlari, bandlik, aholi soni, yalpi hududiy mahsulot, 
investitsiyalar va xizmatlar sohasi bo‘yicha e’lon qilingan ma’lumotlari tashkil etdi. Shuningdek, xalqaro 
tashkilotlarning mehnat bozori bo‘yicha ochiq statistik materiallari tahlilga jalb qilindi. Olingan ma’lumotlar 
tasviriy statistik tahlil, qiyosiy tahlil hamda dinamik qatorlar usullari orqali o‘rganildi. Hududlar kesimida mehnat 
bozorining rivojlanish darajasini aniqlash maqsadida bandlik darajasi, mehnat bozoridagi keskinlik, real ish haqi 
va mehnat samaradorligi ko‘rsatkichlari asosida integral baholash usuli qo‘llandi. Tadqiqot natijalari hududiy 
farqlarni aniqlash va mehnat bozoridagi asosiy tendensiyalarni baholash imkonini berdi.

T A H L I L  V A  N A T I J A L A R
2024-yilda Farg‘ona viloyatida xizmatlar sohasida hamda asosiy kapitalga investitsiyalar hajmida sezilarli 

o‘sish kuzatilgan bo‘lsa-da, ushbu ko‘rsatkichlar respublika hududlari miqyosida o‘rtacha darajadan past 
shakllandi. Xususan, asosiy kapitalga investitsiyalar hajmining yillik o‘sishi 4,8 foizni, xizmatlar sohasidagi 
o‘sish esa 7,3 foizni tashkil etib, mazkur ko‘rsatkichlar bo‘yicha viloyat respublikada 9-o‘rinni egalladi.

Mehnat bozori va hududning ijtimoiy-iqtisodiy ko‘rsatkichlari tasviriy statistik usullar asosida tahlil qilinib, 
ushbu ko‘rsatkichlar respublika hududlari bo‘yicha qiyosiy jihatdan o‘rganildi. Mazkur tahlil hududiy mehnat 
bozorining rivojlanishiga salbiy ta’sir ko‘rsatuvchi omillarni aniqlash imkonini berdi.

O‘z navbatida, hududiy mehnat bozorini statistik ko‘rsatkichlarni kompleks qo‘llagan holda yagona integral 
ko‘rsatkich orqali ifodalash muhim ahamiyat kasb etadi. Shu maqsadda hududlarda bandlik darajasi, mehnat 
bozoridagi keskinlik darajasi, real ish haqi hamda mehnat samaradorligi asosida hududiy mehnat bozorining 
rivojlanishini aks ettiruvchi integral ko‘rsatkich ishlab chiqildi (2-jadval).

2-jadval. 2019-2024 yillarda hududiy mehnat bozorining rivojlanishi2

№ Hududlar 2019 2020 2021 2022 2023 2024
1 Toshkent shahri 48 38 34 56 81 88

2 Buxoro viloyati 43 56 66 64 53 85

3 Jizzax viloyati 27 63 56 77 78 84

4 Xorazm viloyati 31 58 51 61 53 77

5 Farg‘ona viloyati 29 63 49 57 58 74

6 Namangan viloyati 27 61 59 75 67 71

7 Surxondaryo viloyati 25 60 45 59 65 69

8 Samarqand viloyati 45 58 42 48 57 68

9 Toshkent viloyati 38 61 38 64 55 68

10 Andijon viloyati 30 60 34 45 53 67

11 Navoiy viloyati 39 60 43 65 53 66

12 Qoraqalpog‘iston 
Respublikasi 44 59 76 66 59 60

13 Qashqadaryo viloyati 44 63 50 66 72 59

14 Sirdaryo viloyati 43 60 50 61 67 59

Ushbu jadval ma’lumotlariga ko‘ra, 2019–2024-yillarda hududiy mehnat bozorlarida keskinlik darajasining 
pasayishi, aholining iqtisodiy faolligi, ish haqi va mehnat samaradorligining oshishi mehnat bozorining 
rivojlanishiga ijobiy ta’sir ko‘rsatdi. Xususan, 2019-yilda hududlarda mehnat bozorining rivojlanish darajasi 
past bo‘lgan bo‘lsa, keyingi yillarda respublika va hududiy miqyosda aholining bandligini oshirishga qaratilgan 
chora-tadbirlar natijasida mehnat bozorining rivojlanish jarayoni faollashdi.

Bunda respublika darajasida o‘qituvchi va shifokorlar ish haqlarining oshirilishi, yillik ish haqi o‘sishining 
inflyatsiya darajasidan yuqori shakllanishi, shuningdek ishchi kuchiga talab tomonida yangi korxonalar tashkil 

2	  O‘zbekiston Respublikasi Milliy statistika qo‘mitasi rasmiy ma’lumotlari asosida hisob-kitoblar

etilishi va investitsiyalar hajmining ortishi hududiy mehnat bozorlarining rivojlanishiga hissa qo‘shdi. Shu bilan 
birga, hududiy darajada aholi bandligini oshirish bo‘yicha amalga oshirilgan chora-tadbirlar, jumladan, imtiyozli 
kreditlar va subsidiyalar ajratilishi mehnat bozorining rivojlanishiga turtki bo‘ldi.

2019–2024-yillarda Farg‘ona viloyatida mehnat bozorining rivojlanish darajasi 2,6 barobarga yaxshilanib, 
integral ko‘rsatkich 74 ballga yetdi. Natijada, Farg‘ona viloyati hududlar kesimida mehnat bozorining rivojlanish 
darajasi bo‘yicha 5-o‘rinni egalladi. Bunda viloyatda mehnat samaradorligi va ish haqi darajasining oshishi 
mehnat bozorining rivojlanishiga ijobiy ta’sir ko‘rsatgan bo‘lsa, mehnat bozoridagi keskinlik darajasining 
saqlanib qolishi uning yanada rivojlanishini ma’lum darajada chekladi. Shu bilan birga, Toshkent shahrida 
mehnat samaradorligi va real ish haqining boshqa hududlarga nisbatan yuqoriligi hamda bandlik darajasining 
yaxshilanishi, mehnat bozoridagi keskinlik darajasining pastligi hududiy mehnat bozorining rivojlanishiga olib 
kelib, integral ko‘rsatkich 88 ballni tashkil etdi.

Mehnat bozori nisbatan past darajada rivojlangan hududlarda esa mehnat samaradorligi, ish haqi va 
bandlik darajasining pastligi aniqlandi. Shu sababli, Sirdaryo va Qashqadaryo viloyatlarida mehnat bozorining 
rivojlanish darajasi past bo‘lib, ushbu hududlar uchun hisoblangan integral ko‘rsatkich 59 ballni tashkil etdi.

O‘z navbatida, hududiy mehnat bozorini statistik ko‘rsatkichlarni kompleks qo‘llagan holda yagona integral 
ko‘rsatkich orqali ifodalash muhim ahamiyat kasb etadi. Ushbu tadqiqotda hududlarda bandlik darajasi, mehnat 
bozoridagi keskinlik darajasi, real ish haqi hamda mehnat samaradorligi asosida hududiy mehnat bozorining 
rivojlanishini ifodalovchi integral ko‘rsatkich ishlab chiqildi.

X U L O S A  V A  T A K L I F L A R
Tahlillarga ko‘ra, Farg‘ona viloyati mehnat bozoridagi ijtimoiy-iqtisodiy jarayonlar hududning sanoatlashuv 

darajasi, xizmat ko‘rsatish sohasi ulushi, aholi sonining o‘sish sur’ati hamda ta’lim tizimining samaradorligi 
bilan uzviy bog‘liqdir. Hududlar o‘rtasidagi farqlar mehnat resurslari taqsimotidagi nomutanosiblikni 
kuchaytirayotganini ko‘rsatadi, biroq shaharlarda xizmat ko‘rsatish va savdo sohalaridagi faollikning ortishi 
mehnat bozorini jonlantirishda muhim omil bo‘lib xizmat qilmoqda.

Shu sababli, Farg‘ona viloyati mehnat bozoridagi asosiy tendensiyalar — aholining yuqori tabiiy o‘sishi, 
ishchi kuchining ortiqcha taklifi, malakali kadrlar tanqisligi, norasmiy bandlikning yuqori ulushi hamda mehnat 
migratsiyasining ta’siri — hududdagi mehnat resurslaridan samarali foydalanishga to‘sqinlik qilmoqda. Shu 
bilan birga, iqtisodiyotning diversifikatsiyalanishi, ta’lim tizimining mehnat bozori ehtiyojlariga moslashtirilishi 
hamda mehnat munosabatlarini rasmiylashtirish darajasining oshirilishi orqali mazkur muammolarni bosqichma-
bosqich hal etish imkoniyati mavjud.

